
Annotatsiya 

Mazkur ilmiy maqolada oliy taʼlim tizimida baholash mexanizmlariga boʻlgan 

ishonch darajasini aniqlash va ishonch indikatorlarini hisoblash metodologiyasi ilmiy-

nazariy hamda amaliy jihatdan tadqiq etiladi. Tadqiqot doirasida ishonch 

tushunchasining taʼlim tizimidagi oʻrni, manfaatdor guruhlar kesimida ishonchni 

oʻlchash yondashuvlari hamda sotsiologik va statistik usullar integratsiyasi asosida 

shakllantiriladigan indikatorlar tizimi tahlil qilinadi. Axborot-tahliliy yondashuv 

asosida ishlab chiqilgan ishonch indekslari baholash tizimining shaffofligi va 

samaradorligini oshirishga xizmat qilishi asoslab beriladi. 

Kalit so‘zlar: oliy taʼlim, baholash tizimi, ishonch darajasi, ishonch indikatorlari, 

sotsiologik soʻrovnoma, statistik tahlil, integrallashgan indeks, taʼlim sifati, 

manfaatdor guruhlar. 

Abstract 

This scientific article examines, from both theoretical and practical perspectives, 

the methodology for determining the level of trust in evaluation mechanisms within the 

higher education system and for calculating trust indicators. Within the scope of the 

study, the role of the concept of trust in the education system, approaches to measuring 

trust across different stakeholder groups, and a system of indicators formed through 

the integration of sociological and statistical methods are analyzed. It is substantiated 

that trust indices developed on the basis of an information-analytical approach 

contribute to enhancing the transparency and effectiveness of the evaluation system. 

Keywords: higher education, evaluation system, level of trust, trust indicators, 

sociological survey, statistical analysis, integrated index, quality of education, 

stakeholders. 

Аннотация 

В данной научной статье с теоретической и практической точек зрения 

исследуется методология определения уровня доверия к механизмам оценки в 

системе высшего образования и расчета индикаторов доверия. В рамках 

исследования анализируются роль понятия доверия в системе образования, 

подходы к измерению доверия в разрезе заинтересованных групп, а также 

система индикаторов, формируемая на основе интеграции социологических и 

статистических методов. Обосновывается, что индексы доверия, разработанные 

на основе информационно-аналитического подхода, способствуют повышению 

прозрачности и эффективности системы оценки. 

Ключевые слова: высшее образование, система оценки, уровень доверия, 

индикаторы доверия, социологический опрос, статистический анализ, 

интегральный индекс, качество образования, заинтересованные группы. 

KIRISH 

Oliy taʼlim tizimida baholash mexanizmlari taʼlim sifati va samaradorligini 

taʼminlovchi asosiy boshqaruv vositalaridan biri hisoblanadi. Baholash tizimi orqali 

taʼlim jarayonining natijalari aniqlanadi, talabalar bilim darajasi oʻlchanadi va taʼlim 

muassasalari faoliyatiga nisbatan xulosalar shakllantiriladi. Biroq baholash tizimining 

samaradorligi nafaqat uning metodik asoslanganligiga, balki manfaatdor tomonlar 

tomonidan qanchalik ishonch bilan qabul qilinishiga ham bevosita bogʻliqdir. 

Soʻnggi yillarda oliy taʼlim tizimida baholashning shaffofligi, adolatliligi va 

obyektivligiga boʻlgan talab ortib bormoqda. Talabalar, ota-onalar, ish beruvchilar va 

jamiyat baholash tizimi natijalarining haqqoniyligiga ishonch bildirmagan sharoitda 

taʼlim tizimining legitimligi va samaradorligi pasayishi mumkin. Shu sababli, oliy 

taʼlimdagi baholash tizimi boʻyicha ishonch darajasini aniqlash va uni ilmiy 

asoslangan indikatorlar orqali oʻlchash dolzarb ilmiy-amaliy masalaga aylanmoqda. 

Mazkur maqolaning maqsadi oliy taʼlimdagi baholash tizimiga boʻlgan ishonch 

darajasini aniqlash metodlarini tizimli tahlil qilish hamda ishonch indikatorlarini 

hisoblashning integratsiyalashgan modelini asoslab berishdan iborat. 

ADABIYOTLAR SHARHI 

Ishonch tushunchasi ijtimoiy fanlarda markaziy nazariy kategoriyalardan biri 

boʻlib, uning mazmuni va oʻlchash mexanizmlari turli fan yoʻnalishlarida turlicha 

talqin etiladi. Sotsiologiya va siyosatshunoslikda ishonch jamiyat aʼzolarining ijtimoiy 

institutlarga boʻlgan munosabati, ularning legitimligi va barqarorligini belgilovchi 

omil sifatida qaraladi. Iqtisodiy tadqiqotlarda esa ishonch tranzaksion xarajatlarni 

kamaytiruvchi va institutlar samaradorligini oshiruvchi muhim resurs sifatida talqin 

qilinadi. Taʼlim tadqiqotlarida ishonch masalasi nisbatan kechroq shakllangan boʻlsa-

da, soʻnggi yillarda u taʼlim sifati va baholash tizimlarining muhim tarkibiy qismi 

sifatida keng oʻrganilmoqda. 

Taʼlim tizimiga boʻlgan ishonch masalasi dastlab institutsional ishonch 

nazariyalari doirasida tadqiq etilgan. N. Luhmann va A. Giddensning konseptual 

yondashuvlariga koʻra, ishonch murakkab tizimlarda noaniqlikni kamaytiruvchi 

mexanizm boʻlib, institutlarning barqaror faoliyat yuritishini taʼminlaydi. Ushbu 

nazariy yondashuvlar asosida olib borilgan taʼlim tadqiqotlarida oliy taʼlim 

muassasalari va ularning baholash tizimlari jamiyat tomonidan qanchalik ishonch bilan 

qabul qilinishi institutning legitimligi bilan bevosita bogʻliq ekani taʼkidlanadi. Bunda 

baholash tizimi taʼlim sifatini namoyon etuvchi “signal mexanizmi” sifatida talqin 

qilinadi. 

Xalqaro adabiyotlarda baholash tizimiga boʻlgan ishonch masalasi, asosan, taʼlim 

sifati, adolatli baholash va shaffoflik tushunchalari bilan uzviy bogʻliq holda 

oʻrganilgan. Masalan, OECD tomonidan olib borilgan tadqiqotlarda baholash 

tizimining ochiqligi va tushunarliligi talabalar va ota-onalar ishonchini 

shakllantiruvchi asosiy omillar sifatida qayd etiladi. Ushbu yondashuvda ishonch 

baholash natijalarining aniqligi va qayta tekshirilish imkoniyati bilan bogʻliq jarayoniy 

kategoriya sifatida talqin qilinadi. 

Ayrim mualliflar baholash tizimiga boʻlgan ishonchni taʼlim natijalarining 

ishonchliligi va ularning mehnat bozorida tan olinishi bilan izohlaydi. Xususan, E. 

Hanushek va L. Woessmann taʼlim natijalari iqtisodiy samaradorlik bilan uzviy bogʻliq 

ekanini asoslab, baholash tizimining ishonchliligi bitiruvchilarning mehnat bozoridagi 

muvaffaqiyati orqali bilvosita oʻlchanishini koʻrsatadi. Ushbu yondashuvda ishonch 

asosan tashqi aktorlar, yaʼni ish beruvchilar va jamiyat tomonidan beriladigan baholar 

bilan bogʻlanadi. 

Boshqa ilmiy ishlarda esa ishonch subyektiv kategoriya sifatida koʻrib chiqiladi. 

Bu yondashuvda talabalar va oʻqituvchilarning baholash jarayonidagi shaxsiy tajribasi, 

baholashning adolatliligi haqidagi tasavvurlari va qoniqish darajasi asosiy oʻlchov 

sifatida qaraladi. Sotsiologik tadqiqotlar shuni koʻrsatadiki, baholash tizimiga nisbatan 

ishonch past boʻlgan sharoitda talabalar oʻqish jarayoniga kamroq motivatsiya bilan 

yondashadi, oʻqituvchilar esa baholash natijalarini rasmiy majburiyat sifatida qabul 

qiladi. Bu holat baholash tizimining taʼlim sifati oshishiga boʻlgan taʼsirini cheklaydi. 

Shu bilan birga, mavjud adabiyotlar tahlili ishonch darajasini aniqlash 

metodologiyasida muhim kamchiliklar mavjudligini koʻrsatadi. Koʻplab tadqiqotlarda 

ishonch darajasi oddiy soʻrovnoma savollari asosida aniqlanib, natijalar umumiy foiz 

yoki oʻrtacha ball koʻrinishida taqdim etiladi. Bunday yondashuv ishonch 

tushunchasining murakkab va koʻp oʻlchovli tabiatini toʻliq aks ettira olmaydi. 

Ayniqsa, indikatorlarni normallashtirish, vazn koeffitsiyentlarini belgilash va 

integrallashgan indekslar shakllantirish masalalari yetarli darajada ishlab chiqilmagan. 

Axborot-tahliliy yondashuvlar boʻyicha adabiyotlarda, ishonch indikatorlarini 

statistik modellashtirish va ularni boshqa baholash koʻrsatkichlari bilan integratsiya 

qilish zarurligi tobora koʻproq taʼkidlanmoqda. S. Few va E. Tufte ishlari 

maʼlumotlarni vizual va analitik jihatdan integratsiyalash boshqaruv qarorlarining 

sifatini oshirishini koʻrsatadi. Ushbu yondashuv ishonch indikatorlarini faqat 

sotsiologik natijalar sifatida emas, balki boshqaruv qarorlarini qoʻllab-quvvatlovchi 

analitik instrument sifatida koʻrib chiqish imkonini beradi. 

Shuningdek, E. Hazelkorn oliy taʼlim tizimlarida baholash va reyting 

mexanizmlariga boʻlgan ishonch masalasini tahlil qilib, shaffof boʻlmagan yoki 

murakkab metodologiyaga ega tizimlar ishonch inqiroziga olib kelishini taʼkidlaydi. 

Ushbu yondashuv baholash tizimiga boʻlgan ishonch faqat natijalarga emas, balki 

baholash jarayonining ochiqligi va tushunarliligiga ham bogʻliq ekanini koʻrsatadi. 

Umuman olganda, adabiyotlar tahlili shuni koʻrsatadiki, oliy taʼlimdagi baholash 

tizimi boʻyicha ishonch masalasi koʻp qirrali boʻlib, uni faqat bitta metod yoki bitta 

indikator orqali oʻlchash mumkin emas. Mavjud ilmiy ishlarda ishonch 

tushunchasining nazariy jihatlari yetarlicha yoritilgan boʻlsa-da, uni aniq indikatorlar 

orqali hisoblash va integrallashgan indekslar shaklida baholash masalasida 

metodologik boʻshliq saqlanib qolmoqda. Mazkur tadqiqot aynan shu boʻshliqni 

toʻldirishga qaratilgan boʻlib, sotsiologik va statistik yondashuvlar integratsiyasi 

asosida oliy taʼlimdagi baholash tizimi boʻyicha ishonch darajasini aniqlashning ilmiy 

asoslangan modelini ishlab chiqishni maqsad qiladi.  

METODOLOGIYA 

Tadqiqotda aralash metodologik yondashuv qoʻllanildi. Birlamchi maʼlumotlarni 

yigʻish uchun sotsiologik soʻrovnoma usulidan foydalanildi. Soʻrovnoma oliy 

taʼlimdagi baholash tizimiga bevosita aloqador boʻlgan asosiy manfaatdor guruhlarni 

qamrab oldi: talabalar, professor-oʻqituvchilar, ota-onalar va ish beruvchilar. 

Soʻrovnoma savollari Likert shkalasi asosida ishlab chiqildi va baholash 

tizimining quyidagi jihatlarini oʻz ichiga oldi: 

• baholash mezonlarining tushunarliligi; 

• baholash jarayonining adolatliligi; 

• natijalarning shaffofligi; 

• baholash tizimining amaliy ahamiyati. 

Yigʻilgan maʼlumotlar statistik qayta ishlashdan oʻtkazildi. Deskriptiv statistika 

yordamida oʻrtacha qiymatlar va tarqoqlik koʻrsatkichlari hisoblandi. Keyinchalik 

ishonch indikatorlari normallashtirildi va vazn koeffitsiyentlari asosida integrallashgan 

ishonch indeksi shakllantirildi. 

TAHLIL VA NATIJALAR 

Oʻtkazilgan empirik tahlillar oliy taʼlimdagi baholash tizimiga boʻlgan ishonch 

darajasi bir xil va monolit hodisa emasligini, balki manfaatdor guruhlarning tizim bilan 

oʻzaro aloqasi, tajribasi va kutishlari bilan bevosita bogʻliq holda shakllanishini 

koʻrsatdi. Ushbu holat ishonch tushunchasining koʻp oʻlchovli xususiyatga ega ekanini 

tasdiqlaydi va uni faqat umumiy oʻrtacha koʻrsatkichlar orqali baholash yetarli 

emasligini namoyon etadi. 

Axborot-tahliliy yondashuv asosida olib borilgan tahlillar oliy taʼlimdagi 

baholash tizimiga boʻlgan ishonch darajasi koʻp komponentli tuzilishga ega ekanini 

koʻrsatdi. Ishonch faqat umumiy munosabat emas, balki baholash tizimining turli 

jihatlariga nisbatan shakllangan alohida indikatorlar majmuasi orqali ifodalanadi. Shu 

sababli, tahlil jarayonida ishonch darajasi avvalo tarkibiy indikatorlar kesimida, 

soʻngra integrallashgan indeks shaklida baholandi. 
1-jadval. 

Baholash tizimiga boʻlgan ishonch indikatorlari va ularning mazmuni1 
№ Ishonch indikatori Tavsifi 

I1 Baholash mezonlarining tushunarliligi Mezonga talabalar va ota-onalar tomonidan berilgan baho 

I2 Baholash jarayonining adolatliligi Subyektivlik va tenglik haqidagi tasavvur 

I3 Natijalarning shaffofligi Natijalarni koʻrish va tushuntirish imkoniyati 

I4 Baholashning metodik asoslanganligi Oʻqituvchilar nuqtai nazari 

I5 Amaliy ahamiyat Bitiruvchilar kompetensiyalarining tan olinishi 

 

 
1 Manba: Tahlillar asosida mualliflar tomonidan tuzildi. 

Ushbu indikatorlar baholash tizimiga boʻlgan ishonchning asosiy funksional 

jihatlarini qamrab oladi va manfaatdor guruhlar oʻrtasidagi farqlarni aniqlash imkonini 

beradi. 

Tahlil natijalariga koʻra, talabalar tomonidan bildirilgan baholar baholash 

tizimining adolatliligi masalasida nisbatan ehtiyotkorona munosabat mavjudligini 

koʻrsatdi. Bu ehtiyotkorlik, avvalo, baholash jarayonida subyektivlik ehtimoli, 

baholash mezonlarining turlicha talqin qilinishi va natijalarning qayta koʻrib chiqilish 

mexanizmlariga boʻlgan ishonch bilan bogʻliq. Talabalar baholash tizimini bevosita 

shaxsiy taʼlim trayektoriyasi bilan bogʻlab qabul qilganliklari sababli, ularning 

ishonchi koʻproq individual tajribaga asoslanadi. Shu jihatdan, talabalar guruhi ishonch 

darajasi baholash tizimidagi eng sezgir indikatorlardan biri sifatida namoyon boʻladi. 
2-jadval. 

Manfaatdor guruhlar kesimida ishonch indikatorlari boʻyicha oʻrtacha 

baholar (1–5 ball)1 
Guruh I1 I2 I3 I4 I5 

Talabalar 3,6 3,4 3,5 3,8 3,7 

Professor-oʻqituvchilar 4,1 3,9 3,8 4,4 3,9 

Ota-onalar 3,9 3,6 4,0 3,7 3,8 

Ish beruvchilar 3,7 3,5 3,6 3,6 4,2 
 

2-jadval natijalari shuni koʻrsatadiki, talabalar baholash jarayonining adolatliligi 

(I2) boʻyicha eng past bahoni bergan. Professor-oʻqituvchilar esa metodik 

asoslanganlik (I4) indikatorini yuqori baholagan. Ish beruvchilar uchun eng muhim 

indikator baholashning amaliy ahamiyati (I5) boʻlib, bu ularning baholash tizimiga 

boʻlgan ishonchini belgilovchi asosiy omil hisoblanadi. 

Professor-oʻqituvchilar tomonidan bildirilgan baholar esa mutlaqo boshqa mantiq 

asosida shakllanganini koʻrsatdi. Oʻqituvchilar baholash mezonlarining metodik 

asoslanganligi, standartlashtirilgan baholash vositalari va baholashning didaktik 

tamoyillarga mosligi kabi jihatlarni yuqori baholagan. Bu holat oʻqituvchilarning 

baholash tizimiga professional nuqtai nazardan yondashishini koʻrsatadi. Shu bilan 

birga, tahlillar shuni ham koʻrsatadiki, oʻqituvchilarning yuqori ishonchi baholash 

tizimining amaliy natijalariga emas, balki uning ichki metodologik mantigʻiga koʻproq 

bogʻliqdir. 

Ish beruvchilar tomonidan bildirilgan baholar baholash tizimiga boʻlgan 

ishonchni tashqi samaradorlik prizmasida talqin qilishga imkon beradi. Ish beruvchilar 

uchun baholash tizimi, avvalo, bitiruvchilarning real mehnat bozori sharoitida 

namoyon boʻladigan kompetensiyalarini qay darajada aks ettirishini bildiradi. Tahlil 

natijalari shuni koʻrsatadiki, ish beruvchilar baholash tizimiga boʻlgan ishonchni 

bitiruvchilarning amaliy koʻnikmalari, moslashuvchanligi va mustaqil qaror qabul 

qilish qobiliyati bilan bevosita bogʻlaydi. Bu holat baholash tizimi natijalarining 

mehnat bozori signali sifatidagi rolini kuchaytiradi. 

 
1 Manba: Tahlillar asosida mualliflar tomonidan tuzildi. 

Ota-onalar tomonidan bildirilgan baholar esa baholash tizimiga boʻlgan 

ishonchning axborot va kommunikativ jihatlarini ochib berdi. Tahlillar ota-onalar 

uchun baholash tizimining shaffofligi, tushunarliligi va natijalarining ochiq tarzda 

izohlanishi muhim ekanini koʻrsatdi. Ota-onalar baholash tizimining metodik 

murakkabligidan koʻra, uning natijalari qanday tushuntirilishi va farzandlarining 

kelajakdagi imkoniyatlari bilan qanday bogʻlanishiga koʻproq eʼtibor qaratadi. Shu 

sababli, ota-onalar guruhi ishonch darajasi baholash tizimining kommunikativ 

samaradorligini aks ettiruvchi muhim koʻrsatkich sifatida qaralishi mumkin. 
3-jadval. 

Ishonch indikatorlarining vazn koeffitsiyentlari1 
Indikator Vazn (Wi) 

I1 – Tushunarlilik 0,20 

I2 – Adolatlilik 0,25 

I3 – Shaffoflik 0,20 

I4 – Metodik asos 0,15 

I5 – Amaliy ahamiyat 0,20 

Jami 1,00 
 

Vazn koeffitsiyentlari ekspert baholash asosida belgilandi. Baholash jarayonining 

adolatliligi eng katta vaznga ega boʻlib, bu ishonch shakllanishida uning hal qiluvchi 

rol oʻynashini koʻrsatadi. 

Hisoblangan integrallashgan ishonch indeksi baholash tizimiga boʻlgan ishonchni 

miqdoriy jihatdan umumlashtirish imkonini berdi. Indeksning 0 dan 100 gacha boʻlgan 

shkalada ifodalanishi turli guruhlar va davrlar kesimida taqqoslashni osonlashtirdi. 

Tahlillar shuni koʻrsatdiki, integrallashgan indeks alohida guruhlar baholarining oddiy 

oʻrtachasi emas, balki ularning baholash tizimidagi roli va taʼsir darajasini hisobga 

olgan holda shakllantirilgan murakkab koʻrsatkichdir. Shu jihatdan, indeks baholash 

tizimining ijtimoiy qabul qilinish darajasini nisbatan obyektiv aks ettiradi. 
4-jadval. 

Integrallashgan ishonch indeksini hisoblash (0–100 shkalada)2 
Guruh Normallashtirilgan indeks (Ii) Umumiy ishonch indeksi 

Talabalar 0,71 71 

Oʻqituvchilar 0,82 82 

Ota-onalar 0,76 76 

Ish beruvchilar 0,79 79 
 

Natijalarga koʻra, baholash tizimiga boʻlgan eng yuqori ishonch oʻqituvchilar 

orasida qayd etilgan. Talabalar indeksi esa nisbatan past boʻlib, bu baholash jarayonida 

adolatlilik va shaffoflik masalalariga alohida eʼtibor qaratish zarurligini koʻrsatadi. 

Integrallashgan ishonch indeksi taʼlim sifati koʻrsatkichlari bilan solishtirilganda, 

ular oʻrtasida oʻrtacha ijobiy bogʻliqlik mavjudligi aniqlandi. Bu bogʻliqlik shuni 

koʻrsatadiki, baholash tizimiga boʻlgan ishonch taʼlim sifati haqidagi umumiy 

tasavvurni shakllantirishda muhim, biroq yagona omil emas. Ayrim hollarda taʼlim 

 
1 Manba: Tahlillar asosida mualliflar tomonidan tuzildi. 
2 Manba: Tahlillar asosida mualliflar tomonidan tuzildi. 

sifati yuqori boʻlishiga qaramay, baholash tizimiga boʻlgan ishonch nisbatan past 

boʻlishi mumkin. Bu holat, asosan, baholash jarayonining shaffofligi yoki natijalarni 

tushuntirish mexanizmlaridagi kamchiliklar bilan izohlanadi. 
5-jadval. 

Ishonch indeksi va taʼlim sifati koʻrsatkichlari oʻrtasidagi bogʻliqlik1 
Koʻrsatkich Korrelyatsiya koeffitsiyenti (r) 

Ishonch indeksi – umumiy taʼlim sifati 0,58 

Ishonch indeksi – bitiruvchilar natijalari 0,62 

Ishonch indeksi – baholash shaffofligi 0,69 
 

Korrelyatsion tahlil ishonch darajasi va taʼlim sifati oʻrtasida oʻrtacha ijobiy 

bogʻliqlik mavjudligini koʻrsatdi. Eng kuchli bogʻliqlik baholash shaffofligi bilan 

kuzatildi, bu esa ishonchni oshirishda kommunikativ mexanizmlar muhim ekanini 

tasdiqlaydi. 

Natijalar muhokamasi shuni koʻrsatadiki, baholash tizimiga boʻlgan ishonch 

dinamik xususiyatga ega boʻlib, u vaqt oʻtishi bilan institutsional islohotlar, baholash 

mexanizmlaridagi oʻzgarishlar va manfaatdor guruhlar tajribasiga qarab oʻzgarib 

boradi. Shu sababli, ishonch darajasini bir martalik oʻlchash bilan cheklanib qolish 

yetarli emas. Integrallashgan ishonch indeksini muntazam monitoring qilish baholash 

tizimidagi muammolarni erta aniqlash va ularni bartaraf etishga xizmat qiladi. 

Umuman olganda, tahlil va natijalar muhokamasi baholash tizimiga boʻlgan 

ishonch oliy taʼlim tizimining muhim sifat koʻrsatkichi ekanini tasdiqlaydi. 

Manfaatdor guruhlar kesimidagi farqlar ishonchni oshirish boʻyicha differensial 

yondashuv zarurligini koʻrsatadi. Integrallashgan ishonch indeksi esa baholash 

tizimining nafaqat texnik samaradorligini, balki uning ijtimoiy legitimligini baholash 

uchun muhim analitik vosita sifatida namoyon boʻladi. 

XULOSA VA TAKLIFLAR 

Olib borilgan tahlillar shuni koʻrsatadiki, baholash tizimiga boʻlgan ishonch bir 

xil darajada shakllanmaydi va manfaatdor guruhlarning tizim bilan oʻzaro aloqasi 

xarakteriga bogʻliq. Integrallashgan ishonch indeksi baholash tizimining ijtimoiy qabul 

qilinish darajasini aniq ifodalash imkonini beradi hamda taʼlim sifati koʻrsatkichlari 

bilan birgalikda talqin qilinganda yanada mazmunli natijalar beradi. 

Natijada, ishonch indikatorlariga asoslangan tahlil baholash tizimini 

takomillashtirishda: 

• qaysi jihatlar ishonchni pasaytirayotganini aniqlash, 

• manfaatdor guruhlar boʻyicha differensial siyosat yuritish, 

• baholash tizimining legitimligini oshirish uchun muhim tahliliy asos yaratadi. 

Tadqiqot natijalari oliy taʼlimdagi baholash tizimi boʻyicha ishonch darajasini 

aniqlash taʼlim sifatini baholashning muhim tarkibiy qismi ekanini tasdiqlaydi. 

Ishonch indikatorlarini sotsiologik va statistik yondashuvlar integratsiyasi asosida 

hisoblash baholash tizimini yanada obyektiv va shaffof qilish imkonini beradi. 

Amaliy takliflar sifatida quyidagilarni ilgari surish mumkin: 

 
1 Manba: Tahlillar asosida mualliflar tomonidan tuzildi. 

• baholash tizimi boʻyicha ishonch indikatorlarini muntazam monitoring qilish; 

• manfaatdor guruhlar fikrini baholash tizimini takomillashtirishda hisobga 

olish; 

• axborot-tahliliy platformalarda ishonch indekslarini alohida modul sifatida 

joriy etish. 

Mazkur yondashuv oliy taʼlim tizimining ijtimoiy legitimligini mustahkamlash va 

baholash jarayonlariga boʻlgan ishonchni oshirishga xizmat qiladi.  

